
09-09-       ΟΡΘΡΟΣ ΜΕΘΕΟΡΤΟΣ  

ΤΩΝ ΑΓΙΩΝ ΙΩΑΚΕΙΜ & ΑΝΝΗΣ 

ΕΙΣ ΤΟΝ ΟΡΘΡΟΝ 

Μετὰ τὸν Ἑξάψαλμον,… 

Συναπτὴ μεγάλη καὶ ἡ Ἐκφώνησις 

Ὅτι πρέπει σοι πᾶσα δόξα… 

Ἦχος β΄. 

Θεὸς Κύριος, καὶ ἐπέφανεν ἡμῖν, 
εὐλογημένος ὁ ἐρχόμενος ἐν 
ὀνόματι Κυρίου. 

Στίχ, α΄. Ἐξομολογεῖσθε τῷ Κυ-

ρίῳ, ὅτι ἀγαθός, ὅτι εἰς τόν αἰῶνα 
τό ἔλεος αὐτοῡ. 

Θεὸς Κύριος, καὶ ἐπέφανεν 
ἡμῖν…  

Στίχ, β΄. Πάντα τὰ ἔθνη ἐκύ-

κλωσάν με, καὶ τῷ ὀνόματι Κυρίου 
ἠμυνάμην αὐτούς. 

Θεὸς Κύριος, καὶ ἐπέφανεν 
ἡμῖν… 

Στίχ, γ΄. Παρὰ Κυρίου ἐγένετο 

αὕτη, καί ἐστι θαυμαστὴ ἐν ὀφθαλ-
μοῖς ἡμῶν. 

Θεὸς Κύριος, καὶ ἐπέφανεν 
ἡμῖν…  

ΑΠΟΛΥΤΙΚΙΑ 
Ἀπολυτίκιον τῶν Ἁγίων 

Ἦχος β' 

Τῶν δικαίων Θεοπατόρων σου 
Κύριε, τὴν μνήμην ἑορτάζοντες, δι᾿ 
αὐτῶν σὲ δυσωποῦμεν· Σῶσον τὰς 
ψυχὰς ἡμῶν. 

Δόξα... τὸ αὐτὸ 

Καὶ νῦν... 
Ἀπολυτίκιον τῆς Εορτῆς 

Ἦχος δ' 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 

καὶ λύσας τὴν κατάραν, ἔδωκε τὴν 
εὐλογίαν, καὶ καταργήσας τὸν 

θάνατον, ἐδωρήσατο ἡμῖν ζωὴν τὴν 
αἰώνιον.   

Μικρά Συναπτή 

Ἔτι καὶ ἔτι...  

Κύριε, ἐλέησον 

Ἀντιλαβοῦ, σῶσον... 

Κύριε, ἐλέησον 

Τῆς Παναγίας, ἀχράντου... 

Σοί, Κύριε. 

Ὅτι Σὸν τὸ κράτος...  

Ἀμήν. 
Μετὰ τὴν α' Στιχολογίαν, Κάθισμα 

Ἦχος α' 
Τοῦ λίθου σφραγισθέντος  

Τεχθεῖσα παραδόξως στειρω-
τικῶν ἐξ ὠδίνων, παρθενικῶν ἐκ 

λαγόνων ἐκύησας ὑπὲρ φύσιν· 
ὡραῖος φανεῖσα γὰρ βλαστός, 
ἐξήνθησας τῷ κόσμῳ τὴν ζωήν· διὰ 
τοῦτο αἱ Δυνάμεις τῶν οὐρανῶν, 
βοῶσί σοι Θεοτόκε· Δόξα τῇ νῦν 
προόδῳ σου σεμνή· δόξα τῇ παρ-
θενίᾳ σου· δόξα τῇ κυοφορίᾳ σου, 
μόνη πανάχραντε. 

Δόξα... Καὶ νῦν... τὸ αὐτὸ 
Μετὰ τὴν β' Στιχολογίαν, Κάθισμα 

Ἦχος πλ. α' 
Τὸν συνάναρχον Λόγον  

Τὰ οὐράνια πάντα νῦν 
ἐπαγάλλονται, τῶν ἀνθρώπων τὸ 
γένος συνεορτάζει αὐτοῖς, καὶ οἱ 
Προφῆται μυστικῶς συνευφραίνο-
νται· ἣν γὰρ προεῖδον τυπικῶς, ἐν 
ταῖς ἀρχαίαις γενεαῖς, βάτον καὶ 
στάμνον καὶ ῥάβδον, νεφέλην 

πύλην καὶ θρόνον, καὶ μέγα ὄρος, 
γεννᾶται σήμερον. 

Δόξα... Καὶ νῦν... τὸ αὐτὸ 

Καὶ εὐθὺς ὁ Ν’ Ψαλμὸς χῦμα.  

Ἐλέησόν με ὁ Θεὸς κατὰ τὸ 
μέγα ἔλεός σου καὶ κατὰ τὸ 
πλῆθος των οἰκτιρμῶν σου ἐξάλει-
ψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ πο-
νηρὸν ἐνώπιόν σου ἐποίησα ὅπως 

ἂν δικαιωθῇς ἐν τοῖς λόγοις σου 
καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συ-
νελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας 
σου ἐδήλωσάς μοι. 

Ῥαντιεῖς με ὑσσώπῳ καὶ καθα-
ρισθήσομαι πλυνεῖς με καὶ ὑπὲρ 
χιόνα λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα 
τεταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 

τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ 
ὁ Θεὸς καὶ πνεῦμα εὐθὲς ἐγκαίνι-
σον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι ἡγεμο-
νικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, ἀγαλ-
λιάσεται ἡ γλῶσσά μου τὴν δικαι-
οσύνην σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν ἔδωκα 
ἂν ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα συντε-
τριμμένον΄ καρδίαν συντετριμ-
μένην καὶ τεταπεινωμένην ὁ Θεὸς 
οὐκ ἐξουδενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω 
τὰ τείχη Ἱερουσαλήμ. 

Τότε εὐδοκήσεις θυσίαν δικαι-
οσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυσια-
στήριόν σου μόσχους. 

ΚΑΝΟΝΕΣ 

 Κανών α', ᾨδὴ α', τῆς Θεοτόκου  

Ἦχος β'. Ὁ Εἰρμὸς 

Δεῦτε λαοί, ᾄσωμεν ᾆσμα Χρι-
στῷ τῷ Θεῷ, τῷ διελόντι θάλασ-
σαν, καὶ ὁδηγήσαντι, τὸν λαὸν ὃν 
ἀνῆκε, δουλείας Αἰγυπτίων, ὅτι δε-
δόξασται. 

Στίχ.Ὑπεραγία Θεοτόκε σῶσον 

ἡμᾶς. 

Δεῦτε πιστοί, Πνεύματι θείῳ 
γηθόμενοι, τὴν ἐξ ἀκάρπου σήμε-
ρον, ἐπιδημήσασαν, εἰς βροτῶν σω-

τηρίαν, ἀειπάρθενον Κόρην, ὕμνοις 
τιμήσωμεν. 

Στίχ.Ὑπεραγία Θεοτόκε σῶσον 

ἡμᾶς.  

Χαῖρε σεμνή, Μήτηρ καὶ δούλη 
Χριστοῦ τοῦ Θεοῦ, ἡ τῆς ἀρχαίας 

πρόξενος, μακαριότητος, τῶν 
ἀνθρώπων τῷ γένει, σὲ πάντες 

ἐπαξίως, ὕμνοις δοξάζομεν. 

Στίχ.Ὑπεραγία Θεοτόκε σῶσον 

ἡμᾶς. 

Ἡ τῆς ζωῆς, τίκτεται σήμερον 
γέφυρα, δι' ἧς βροτοὶ ἀνάκλησιν, 
τῆς καταπτώσεως, τῆς εἰς ᾍδου 
εὑρόντες, Χριστὸν τὸν ζωοδότην, 
ὕμνοις δοξάζουσιν. 

Ὁ Κανὼν τῶν Θεοπατόρων,  
ᾨδὴ α'. Ἦχος β'. Ἐν βυθῷ  

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Τὴν λαμπάδα τὴν τὸν νοητόν, 
ἥλιον ἀστράψασαν, σωματικῶς ἐξ 
αὐτῆς ἀνατείλαντα, ἀρετῆς λα-
μπρότησι, διαπρέποντες ἐκτεκεῖν 
ἠξιώθησαν, Ἄννα ἡ θεόφρων, καὶ 
Ἰωακείμ ὁ παναοίδιμος. 

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Ὁλοτρόπῳ νεύσει πρὸς Θεόν, 
ὄντως ὁ θεόληπτος, Ἰωακεὶμ καὶ ἡ 
Ἄννα ἡ ἔνθεος, ἀκλινῶς προσέχο-
ντες, τὴν πανάχραντον Θεοτόκον 
ἐκύησαν, τὴν ὑπερκειμένην, 
κτίσεως ἀπάσης ἁγιότητι. 

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Ὑπερτέραν ἔχοντες ζωήν, βίου 
τε λαμπρότητα, πάντων ὁμοῦ γεν-
νητόρων γεγόνατε, γηγενῶν ὑπέρ-

τεροι, τὴν ἀκήρατον Παρθένον ὡς 
γεννήσαντες, καὶ Θεοῦ πατέρες, 
ὄντως διὰ ταύτης χρηματίσαντες. 

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Σωτηρίας πάσης ἀρχηγοί, ὁ μα-
καριώτατος, Ἰωακεὶμ καὶ ἡ Ἄννα 

ἡ ἔνδοξος, τὴν ἁγνὴν καὶ ἄμωμον, 
καὶ πανάχραντον Θεοτόκον 

ἐγέννησαν, τῆς θεοσεβείας, ταύτην 
εἰληφότες τὴν ἀντίδοσιν. 

Κανών γ', ᾨδὴ α', τοῦ Μάρτυρος 
Ἦχος πλ. δ'. Ὑγρὰν διοδεύσας  

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Ἐκράτει τὸ δόγμα τὸ δυσσεβές, 
τὸ θύειν εἰδώλοις, τοῖς ἀψύχοις τε 
καὶ κωφοῖς· ἐνίκα Χριστὸς δέ, τῶν 
Μαρτύρων, ταῖς καρτεραῖς καὶ 
γενναίαις ἐνστάσεσιν. 

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Ἐλύττα Λυσίας κατὰ Χριστοῦ, 
καὶ πάντας οὓς εὗρε, σεβομένους 
αὐτὸν Θεόν, παντοίως κολάζειν 
ἐπεχείρει· ἀλλ᾿ ἐντυχών σοι 
θεόφρον ᾐσχύνετο. 

Δόξα... 

Ἐξέπληξας Μάκαρ τὸν δυσσεβῆ, 
γενναίως χωρήσας, εἰς τὸ στάδιον 
τῶν θεῶν, ἀπήλεγξας τούτου παρ-
ρησίᾳ, τὸ ἀσθενὲς καὶ σαθρὸν καὶ 
ἀνίσχυρον. 

Καὶ νῦν... Θεοτοκίον 

Ἐχώρησας μόνη τὸν οὐρανοῖς, 
ἀχώρητον Κόρη, ἐν γαστρί σου θε-
οπρεπῶς, οἰκήσαντα ταύτην καὶ 
τὴν φύσιν, τὴν τῶν βροτῶν ἐξ 
αὐτῆς προσλαβόμενον. 

Ὠδὴ γ΄. Κανὼν α΄. Τῆς ἑορτῆς   

Ἦχος β΄. Ὁ Εἱρμός. 

Στερέωσον ἡμᾶς ἐν σοὶ Κύριε, ὁ 
ξύλῳ νεκρώσας τὴν ἁμαρτίαν, καὶ 
τὸν φόβον σου ἐμφύτευσον, εἰς τὰς 
καρδίας ἡμῶν τῶν ὑμνούντων σε. 

Στίχ.Ὑπεραγία Θεοτόκε σῶσον 

ἡμᾶς.  

Ἀμέμπτως τῷ Θεῷ πολιτευ-
σάμενοι, τὴν πάντων ἐκύησαν σω-
τηρίαν, οἱ θεόφρονες γεννήτορες, 
τῆς τὸν Κτίστην τεκούσης καὶ Θεὸν 
ἡμῶν. (Δὶς) 

Στίχ.Ὑπεραγία Θεοτόκε σῶσον 

ἡμᾶς. 

Ὁ πᾶσι τὴν ζωὴν πηγάζων 
Κύριος, ἐκ στείρας προήγαγε τὴν 
Παρθένον· ἣν εἰσδῦναι κατηξίωσε, 
μετὰ τόκον φυλάξας ἀδιάφθορον. 

Στίχ.Ὑπεραγία Θεοτόκε σῶσον 

ἡμᾶς. 

Τῆς Ἄννης τὸν καρπὸν Μαρίαν 
σήμερον, τὴν βότρυν κυήσασαν ζω-
ηφόρον, ὡς Θεοτόκον ἀνυμνήσω-
μεν, προστασίαν τε πάντων καὶ 
βοήθειαν. 

Κανών β', ᾨδὴ γ', τῶν Θεοπατόρων 

Ἦχος β' 
Ἐν πέτρᾳ με τῆς πίστεως  

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Στειρεύουσα καὶ παίδων ἀπο-
ρουμένη, καὶ δάκρυσι τὸν Κτίστην 
ἐκδυσωποῦσα, τὴν μόνην ἠξιώθης 

εὐλογημένην, τεκεῖν θεόληπτε, 
Ἄννα κραυγάζουσα· Ὡς οὐκ ἔστιν 
ἅγιος πλήν σου Κύριε. 

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Ὁ σύνοικον πλουτήσας τὴν 
θείαν χάριν, Ἰωακεὶμ ὁ θεῖος καὶ 
θεηγόρος, τὴν πρόξενον ἀνθρώποις 

τῆς σωτηρίας, τεκεῖν ἠξίωται, πρὸς 
ἣν κραυγάζομεν· Ὡς οὐκ ἔστιν 
ἄμεμπτος πλήν σου Δέσποινα. 

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Ὑμνήσωμεν τὴν πάνσεπτον ξυ-
νωρίδα, δι᾿ ἧς ἡμῖν ἐξέλαμψεν ἡ 
Παρθένος, ἡ πάντων ποιημάτων 
ἁγιωτέρα· Θεὸν γὰρ τέτοκε, πρὸς 
ὃν κραυγάζομεν· Ὡς οὐκ ἔστιν 
ἅγιος πλήν σου Κύριε. 

Στίχ. Ἅγιοι τοῦ Θεοῦ πρεσβεύ-

σατε ὑπέρ ἡμῶν. 

Στειρώσεως τὸ ὄνειδος ἐκφυ-
γοῦσα, γεγέννηκεν ἡ Ἄννα τὴν Θε-
οτόκον, τὸ ὄνειδος τῆς Εὔας νῦν 
παραδόξως ἐξαφανίζουσαν, πρὸς 
ἣν κραυγάζομεν· Ὡς οὐκ ἔστιν 
ἄμεμπτος πλήν σου Δέσποινα. 

Κανών γ', ᾨδὴ γ', τοῦ Μάρτυρος 
Ἦχος πλ. δ' 

Σὺ εἶ τὸ στερέωμα  

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Ἔχαιρες τυπτόμενος, ὑπὲρ Χρι-
στοῦ σοφὲ μάστιξιν, ἀνηλεῶς· εἶχες 
γὰρ βεβαίαν, τὴν τῶν πόνων 
ἀντίδοσιν. 

Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 

Νεύροις συγκοπτόμενος, ὑπαλ-
λαγῇ συχνῇ Ἔνδοξε, τῶν δημίων, 
ὥς περ ἀλλοτρίῳ, οὐκ ᾐσθάνου ἐν 
σώματι. 

Δόξα... 

Εὗρες τὴν ἀντάμειψιν, παρὰ 
Χριστοῦ Σοφὲ στέφανον, ἀπολα-
βὼν τῆς δικαιοσύνης, καὶ χαρὰν 
τὴν μὴ λήγουσαν. 

Καὶ νῦν... Θεοτοκίον 

Ὅλη ἡ πλησίον μου, καλὴ καὶ 
ἄμωμος πέφυκε, σὲ προορῶν, ἔφη 
Θεοτόκε, Σολομὼν ἐν τοῖς ᾌσμα-
σιν. 

Ἦχος πλ. δ' 



09-09-     ΟΡΘΡΟΣ ΜΕΘΕΟΡΤΟΣ ΤΩΝ ΑΓΙΩΝ ΙΩΑΚΕΙΜ & ΑΝΝΗΣ 

5 
 

Ὁ Εἱρμὸς  

Σὺ εἶ τὸ στερέωμα, τῶν προ-
στρεχόντων σοι Κύριε· σὺ εἶ τὸ 
φῶς, τῶν ἐσκοτισμένων, καὶ ὑμνεῖ 
σε τὸ πνεῦμά μου. 

Μικρά Συναπτή 

Ἔτι καὶ ἔτι...  

Κύριε, ἐλέησον 

Ἀντιλαβοῦ, σῶσον... 

Κύριε, ἐλέησον 

Τῆς Παναγίας, ἀχράντου... 

Σοί, Κύριε. 

Ὅτι Σὺ εἶ ὁ Θεὸς ἡμῶν...  

Ἀμήν. 
Κάθισμα τοῦ Μάρτυρος 

Ἦχος α' 
Τὸν τάφον σου Σωτὴρ  

Ἀνδρείᾳ τὴν ψυχήν, ὡπλισμένος 
θεόφρον, ἐξέδωκας σαυτόν, εἰς 

ποικίλας βασάνους, τῷ πόθῳ 
φλεγόμενος, τοῦ Δεσπότου 
πανόλβιε· ὅθεν ἤλεγξας, τὴν τῶν 
τυράννων μανίαν, καὶ τὸν στέφα-
νον, παρὰ Θεοῦ ἐκομίσω, τῆς νίκης 
τὸν ἄφθαρτον. 

Δόξα... Καὶ νῦν... 
Τῆς Ἑορτῆς Ἦχος πλ. α' 

Τὸν συνάναρχον Λόγον   

Ἰωακεὶμ καὶ ἡ Ἄννα πανη-
γυρίζουσιν· ἐν Θεῷ γὰρ ἀξίως 
χάριν ἐφεύραντο, καὶ ἐγέννησαν 
καρπὸν τὸν θεοδόχον ναόν, τὴν 

Παρθένον καὶ ἁγνήν, τὴν Μητέρα 
τοῦ Θεοῦ, τὴν μόνην εὐλογημένην, 
πρεσβεύουσαν ἀενάως, εἰς τὸ σω-
θῆναι τὰς ψυχὰς ἡμῶν. 

Ὠδὴ στ΄ . τοῦ Μάρτυρος 

Ὁ Εἱρμὸς.    

Ἦχος πλ. δ' 

 

Χιτῶνά μοι παράσχου φωτεινόν, 
ὁ ἀναβαλλόμενος φῶς ὡς ἱμάτιον, 
πολυέλεε Χριστὲ ὁ Θεὸς ἡμῶν. 

Μικρά Συναπτή 

Ἔτι καὶ ἔτι...  

Κύριε, ἐλέησον 

Ἀντιλαβοῦ, σῶσον... 

Κύριε, ἐλέησον 

Τῆς Παναγίας, ἀχράντου... 

Σοί, Κύριε. 

Ὅτι Σὺ γὰρ εἶ ὁ Βασιλεύς τῆς 
εἰρήνης...  

 
Κοντάκιον 

Ἦχος β'. Τὰ ἄνω ζητῶν  

Εὐφραίνεται νῦν, ἡ Ἄννα τῆς 
στειρώσεως, λυθεῖσα δεσμῶν, καὶ 
τρέφει τὴν πανάχραντον, συγκα-
λοῦσα ἅπαντας ἀνυμνῆσαι τὸν δω-

ρησάμενον, ἐκ νηδύος αὐτῆς τοιῖς 
βροτοῖς, τὴν μόνην Μητέρα καὶ 
ἀπείρανδρον. 

Ὁ Οἶκος 

Ἡ τῶν δεσμῶν τῆς πρὶν ἀτε-
κνίας δι᾿ εὐχῆς λυθεῖσα, προσκα-
λεῖται ἡμᾶς συνεορτάσαι τῷ 
θαύματι, καὶ δῶρα προσάξαι τῇ 
γεννηθείσῃ, λιτανεύοντας ἔμπρο-
σθεν μετὰ πόθου, ἧς περ ποτὲ αἱ 
παρθένοι ἐν τάχει προέτρεχον, χο-
ρεύουσαι καὶ βοῶσαι· Ἰδοὺ ἦλθεν 
ἡ πάντων ἀνάκλησις, ἰδοὺ Ἀδὰμ 

ἠλευθέρωται, ὅτι Ἄννα καρπὸν 
ἀνεβλάστησε, τὴν μόνην Μητέρα 
καὶ ἀπείρανδρον. 

Σ Υ Ν Α Ξ Α Ρ Ι Ο Ν 

Τῇ Θ' τοῦ αὐτοῦ μηνός, ἡ Σύνα-
ξις τῶν Δικαίων Ἰωακείμ, καὶ 
Ἄννης. 

Στίχοι 

Ἰωακεὶμ τέρφθητι σὺν τῇ Συ-
ζυγῳ, 

Τεκόντες ἄμφω ψυχικὴν τέρψιν 
κτίσει. 

Ἡ δ᾿ ἐννάτη τοκέων Θεομήτορος 

εὗρε σύναξιν. 

Τῇ αὐτῇ ἡμέρᾳ, ὁ ἅγιος Μάρτυς 
Σεβηριανός, λίθον παρὰ τοὺς 

πόδας φέρων, ἐπὶ τοῦ τείχους εἰς 
τὸν ἀέρα κρεμασθεὶς τελειοῦται. 

Στίχοι 

Σεβηριανὸς κἂν λίθων ἀλγῇ 
βάρει, 

Χαίρει κρεμασθείς, ὡς ἀποσπῶν 
γῆς πόδας. 

Τῇ αὐτῇ ἡμέρᾳ, Μνήμη τοῦ 
ὁσίου Πατρὸς ἡμῶν Θεοφάνους 
τοῦ Ὁμολογητοῦ, τοῦ πρὸ τοῦ Διο-
κλητιανοῦ ἀσκήσαντος. 

Τῇ αὐτῇ ἡμέρᾳ, ὁ Ἅγιος 
Χαρίτων ξίφει τελειοῦται. 

Στίχοι 

Πολλὴ χάρις σοι χριστομάρτυς 
Χαρίτων, 

Χριστοῦ χάριν τράχηλον ἐκκε-
κομμένῳ. 

Μνήμη τῆς ἁγίας καὶ Οἰκουμε-
νικῆς Τρίτης Συνόδου τῶν ἁγίων 
διακοσίων Πατέρων, τῶν ἐπὶ τῆς 
βασιλείας Θεοδοσίου τοῦ Μικροῦ 
ἐν Ἐφέσῳ συναχθέντων, καὶ τόν 
δυσσεβῆ Νεστόριον καθελόντων. 

Ταῖς τῶν σῶν Ἁγίων πρε-
σβείαις, ὁ Θεός, ἐλέησον ἡμᾶς. 
Ἀμήν. 

ᾨδὴ η', τοῦ Μάρτυρος 
Ἦχος πλ. δ'. Ὁ Εἱρμὸς  

Αἰνοῦμεν, εὐλογοῦμεν, προσκυ-
νοῦ-μεν τὸν Κύριον. 

Τὸν Βασιλέα, τῶν οὐρανῶν ὃν 
ὑμνοῦσι, στρατιαὶ τῶν Ἀγγέλων 

ὑμνεῖτε, καὶ ὑπερυψοῦτε, εἰς 
πάντας τοὺς αἰῶνας.    

Τὴν Θεοτόκον καὶ μητέρα τοῦ φωτὸς...  

Τὴν Θεοτόκον καὶ μητέρα τοῦ 
φωτὸς… 

ΤΙΜΙΩΤΕΡΑ ( Ἦχος πλ. δ΄ ) 

Στίχ. Μεγαλύνει ἡ ψυχή μου τὸν 

Κύριον, καὶ ἠγαλλίασε τὸ πνεῦμά 
μου ἐπὶ τῷ Θεῷ τῷ σωτῆρί μου. 

Τὴν Τιμιωτέραν τῶν Χερουβείμ, 
καὶ ἐνδοξοτέραν ἀσυγκρίτως τῶν 

Σεραφείμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Ὅτι ἐπέβλεψεν ἐπὶ τὴν τα-

πείνωσιν τῆς δούλης αὐτοῦ· ἰδοὺ 
γὰρ ἀπὸ τοῦ νῦν μακαριοῦσί με 

πᾶσαι αἱ γενεαί. 

Τὴν Τιμιωτέραν… 

Στίχ. Ὅτι ἐποίησέ μοι μεγαλεῖα 

ὁ Δυνατός, καὶ ἅγιον τὸ ὄνομα 
αὐτοῦ, καὶ τὸ ἔλεος αὐτοῦ εἰς γε-

νεὰν καὶ γενεὰν τοῖς φοβουμένοις 
αὐτόν. 

Τὴν Τιμιωτέραν… 

Στίχ. Ἐποίησε κράτος ἐν 

βραχίονι αὐτοῦ, διεσκόρπισεν ὑπε-

ρηφάνους διανοίᾳ καρδίας αὐτῶν. 

Τὴν Τιμιωτέραν… 

Στίχ. Καθεῖλε δυνάστας ἀπὸ 

θρόνων καὶ ὕψωσε ταπεινούς, 

πεινῶντας ἐνέπλησεν ἀγαθῶν καὶ 
πλουτοῦντας ἐξαπέστειλεν κενούς. 

Τὴν Τιμιωτέραν… 

Στίχ. Ἀντελάβετο ᾽Ισραὴλ παι-

δὸς αὐτοῦ, μνησθῆναι ἐλέους, κα-

θὼς ἐλάλησε πρὸς τοὺς πατέρας 
ἡμῶν, τῷ Ἀβραὰμ καὶ τῷ σπέρματι 
αὐτοῦ ἕως αἰῶνος. 

Τὴν Τιμιωτέραν… 

ᾨδὴ θ', τοῦ Μάρτυρος 
Ἦχος πλ. δ'. Ὁ Εἱρμὸς  

Κυρίως Θεοτόκον, σὲ ὁμολο-
γοῦμεν, οἱ διὰ σοῦ σεσωσμένοι 

Παρθένε ἁγνή, σὺν Ἀσωμάτοις χο-
ρείαις σὲ μεγαλύνοντες. 

Τὸ Μεγαλυνάριον τῆς Θεοτόκου. 

 Ἦχος  πλ. δ΄.  

Ἄξιόν ἐστιν ὡς ἀληθῶς  μακα-
ρίζειν σε τὴν Θεοτόκον,  τὴν ἀειμα-
κάριστον καὶ παναμώμητον  καὶ 
μητέρα τοῦ Θεοῦ ἡμῶν.  Τὴν τιμιω-
τέραν τῶν Χερουβὶμ  καὶ ἐνδοξο-
τέραν  ἀσυγκρίτως τῶν Σεραφίμ,  
τὴν ἀδιαφθόρως  Θεὸν Λόγον τε-
κοῦσαν,  τὴν ὄντως Θεοτόκον,  σὲ 

μεγαλύνομεν. 
Συναπτὴ μικρά καὶ ἡ Ἐκφώνησις 

Ὃτι σὲ αἰνοῦσι πᾶσαι αἱ δυνά-
μεις...  

Ἐξαποστειλάριον τῶν Θεοπατόρων 
Ἦχος γ' 

Ἐπεσκέψατο ἡμᾶς  

Ἡ τῆς Εὔας τὴν ἀράν, ἐξάρασα 
νῦν τίκτεται, ἐκ γηραλέων 
ἀκάρπων, τῆς Ἄννης καὶ Ἰωακείμ, 
ἣν σὺν Ἀγγέλοις ἅπαντες, κατὰ 
χρέος ἐν ὕμνοις, πιστοὶ εὐφημήσω-

μεν. 
Ἐξαποστειλάριον τοῦ Μάρτυρος 
Ἦχος β'. Γυναῖκες ἀκουτίσθητε  

Ἀλείπτης ἐχρημάτισας, Μαρ-
τύρων τεσσαράκοντα, ἀριστευσάν-
των ἐν λίμνῃ, παμμάκαρ Σεβη-
ριανέ, μεθ᾿ὧν ἀεὶ μνημόνευε, τῶν 
ἐκτελούντων ἔνδοξε, τὴν φω-
τοφόρον σου μνήμην, καὶ σὲ 

τιμώντων ἐκ πόθου, Μάρτυς Χρι-
στοῦ ἀθλοφόρε. 

Ἐξαποστειλάριον τῆς Ἑορτῆς 
Ἦχος β' 

Γυναῖκες ἀκουτίσθητε  

Ἀδὰμ ἀνακαινίσθητι, καὶ Εὔα 
μεγαλύνθητι, Προφῆται σὺν Ἀπο-
στό-λοις, χορεύσατε καὶ Δικαίοις, 
κοινὴ χαρὰ ἐν τῷ κόσμῳ, Ἀγγέλων 
τε καὶ ἀνθρώπων, ἐκ τῶν δικαίων 
σήμερον, Ἰωακείμ τε καὶ Ἄννης, 
γεννᾶται ἡ Θεοτόκος. 

ΑΙΝΟΙ 

ΨΑΛΜΟΣ ΡΜΗ' (148) 

Αἰνεῖτε τὸν Κύριον ἐκ τῶν 
οὐρανῶν αἰνεῖτε αὺτὸν ἐν τοῖς 
ὑψἰστοις· 

Αἰνεῖτε αὐτὸν πάντες οἱ Ἄγγε-
λοι αὐτοῦ· αἰνεῖτε αὐτὸν, πᾶσαι αἱ 
Δυνάμεις αὐτοῦ· 

Αἰνεῖτε αὐτόν, ἥλιος καὶ σελήνη, 
αἰνεῖτε αὐτόν, πάντα τὰ ἄστρα καὶ 
τὸ φῶς. 

Αἰνεῖτε αὐτόν, οἱ οὐρανοὶ τῶν 
οὐρανῶν, καὶ τὸ ὕδωρ τὸ ὑπεράνω 
τῶν οὐρανῶν. 

Αἰνεσάτωσαν τὸ ὄνομα Κυρίου, 
ὅτι αὐτὸς εἶπε, καὶ ἐγενήθησαν, 
αὐτὸς ἐνετείλατο, καὶ ἐκτίσθησαν. 

Ἔστησεν αὐτὰ εἰς τὸν αἰῶνα, 
καὶ εἰς τὸν αἰῶνα τοῦ αἰῶνος, 

πρόσταγμα ἔθετο, καὶ οὐ παρε-
λεύσεται. 

Αἰνεῖτε τὸν Κύριον ἐκ τῆς γῆς, 
δράκοντες καὶ πᾶσαι ἄβυσσοι. 

Πῦρ, χάλαζα, χιών, κρύσταλλος, 
πνεῦμα καταιγίδος, τὰ ποιοῦντα 
τὸν λόγον αὐτοῦ. 

Τὰ ὄρη καὶ πάντες οἱ βουνοί, 
ξύλα καρποφόρα, καὶ πᾶσαι 
κέδροι. 

Τὰ θηρία καὶ πάντα τὰ κτήνη, 
ἑρπετὰ καὶ πετεινὰ πτερωτά. 

Βασιλεῖς τῆς γῆς καὶ πάντες 
λαοί, ἄρχοντες καὶ πάντες κριταὶ 
τῆς γῆς. 

Νεανίσκοι καὶ παρθένοι, πρε-
σβύτεροι μετὰ νεωτέρων, 

αἰνεσάτωσαν τὸ ὄνομα Κυρίου, ὅτι 
ὑψώθη τὸ ὄνομα αὐτοῦ μόνου. 

Ἡ ἐξομολόγησις αὐτοῦ ἐπὶ γῆς 
καὶ οὐρανοῦ, καὶ ὑψώσει κέρας 
λαοῦ αὐτοῦ. 

Ὕμνος πᾶσι τοῖς ὁσίοις αὐτοῦ, 
τοῖς υἱοὶς Ἰσραήλ, λαῷ ἐγγίζοντι 
αὐτῷ. 

ΨΑΛΜΟΣ ΡΜΘ' (149) 

ᾌσατε τῷ Κυρίῳ ᾆσμα καινόν, 
ἡ αἴνεσις αὐτοῦ ἐν ἐκκλησίᾳ 
Ὁσίων. 

Εὐφρανθήτω Ἰσραὴλ ἐπὶ τῷ 
ποιήσαντι αὐτόν, καὶ υἱοὶ Σιὼν 
ἀγαλλιάσθωσαν ἐπὶ τῷ βασιλεῖ 

αὐτῶν. 

Αἰνεσάτωσαν τὸ ὄνομα αὐτοῦ 
ἐν χορῷ , ἐν τυμπάνῳ καὶ ψαλ-
τηρίῳ ψαλάτωσαν αὐτῷ. 

Ὅτι εὐδοκεῖ Κύριος ἐν τῷ λαῷ 
αὐτοῦ, καὶ ὑψώσει πραεῖς ἐν σω-
τηρίᾳ. 

Καυχἠσονται ὅσιοι ἐν δόξῃ, καὶ 
ἀγαλλιάσονται ἐπὶ τῶν κοιτῶν 
αὐτῶν. 

Αἱ ὑψώσεις τοῦ Θεοῦ ἐν τῷ 
λάρυγγι αὐτῶν, καὶ ῥομφαῖαι 
δίστομοι ἐν ταῖς χερσὶν αὐτῶν. 

Τοῦ ποιῆσαι ἐκδίκησιν ἐν τοῖς 
ἔθνεσιν, ἐλεγμοὺς ἐν τοῖς λαοῖς. 

Τοῦ δῆσαι τοὺς βασιλεῖς αὐτῶν 
ἐν πέδαις, καὶ τοὺς ἐνδόξους 
αὐτῶν ἐν χειροπέδαις σιδηραῖς. 

Στιχ. Τοῦ ποιῆσαι ἐν αὐτοῖς 

κρῖμα ἔγγραπτον. Δόξα αὕτη ἔσται 
πᾶσι τοῖς ὁσίοις αὐτοῦ. 

ΨΑΛΜΟΣ ΡΝ' (150) 

Στιχ. Αἰνεῖτε τὸν Θεὸν ἐν τοῖς 

Ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Στιχ. Αἰνεῖτε αὐτὸν ἐπὶ ταῖς δυ-

ναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ. 

Στιχ. Αἰνεῖτε αὐτὸν ἐν ἤχῳ, σάλ-

πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Στιχ. Αἰνεῖτε αὐτὸν ἐν τυμπάνῳ 

καὶ χορῷ, αἰνεῖτε αὐτὸν ἐν χορδαῖς 
καὶ ὀργάνῳ, 

Στιχ. Αἰνεῖτε αὐτὸν ἐν κυμ-

βάλοις εὐήχοις, αἰνεῖτε αὐτὸν ἐν 
κυμβάλοις ἀλαλαγμοῦ. Πᾶσα πνοὴ 
αἰνεσάτω τὸν Κύριον. 

Δόξα Πατρί…Καὶ νῦν…  
Ὁ προεστὼς: 

Σοὶ δόξα πρέπει, Κύριε, ὁ Θεὸς 
ἡμῶν, καὶ σοὶ τὴν δόξαν ἀνα-
πέμπομεν, τῷ Πατρί, καὶ τῷ Υἱῷ, 

καὶ τῷ Ἁγίῳ Πνεύματι, νῦν, καὶ 
ἀεί, καὶ εἰς τοὺς αἰῶνας τῶν 
αἰώνων. Ἀμήν. 

Ὁ Ἀναγνώστης χῦμα τὸ 

Δόξα ἐν ὑψίστοις Θεῷ καὶ ἐπὶ 
γῆς εἰρήνη ἐν ἀνθρώποις εὐδοκία.  

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν.  

Κύριε Βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ μο-
νογενές, Ἰησοῦ Χριστέ, καὶ Ἅγιον 
Πνεῦμα.  

Κύριε ὁ Θεός, ὁ ἀμνὸς τοῦ Θεοῦ, 
ὁ Υἱός τοῦ Πατρός, ὁ αἴρων τὴν 
ἁμαρτίαν τοῦ κόσμου, ἐλέησον 
ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 
καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 
δόξαν Θεοῦ Πατρός. Ἀμήν.  

Καθ' ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς 
τὸν αἰῶνα καὶ εἰς τὸν αἰῶνα τοῦ 
αἰῶνος. 

 Κύριε, καταφυγὴ ἐγενήθης ἡμῖν 
ἐν γενεᾷ καὶ γενεᾷ. Ἐγὼ εἶπα· 
Κύριε, ἐλέησόν με, ἴασαι τὴν ψυχήν 

μου, ὅτι ἥμαρτόν σοι.  

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 
σου, ὅτι σὺ εἶ ὁ Θεός μου.  

Ὅτι παρὰ σοὶ πηγὴ ζωῆς ἐν τῷ 
φωτί σου ὀψόμεθα φῶς.  

Παράτεινον τὸ ἔλεός σου τοῖς 
γινώσκουσί σε.  

Καταξίωσον, Κύριε, ἐν τῇ ἡμέρᾳ 
ταύτη ἀναμαρτήτους φυλαχθῆναι 
ἡμᾶς.  

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν.  

Γένοιτο, Κύριε, τὸ ἔλεός σου ἐφ' 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με τὰ 
δικαιώματά σου.  

Εὐλογητὸς εἶ, Δέσποτα, 
συνέτισόν με τὰ δικαιώματά σου. 

Εὐλογητὸς εἶ, Ἅγιε, φώτισόν με 
τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 

παρίδῃς.  

Σοὶ πρέπει αἶνος, Σοὶ πρέπει 
ὕμνος, Σοὶ δόξα πρέπει, τῷ Πατρὶ 
καὶ τῷ Υἱῷ, καὶ τῷ Ἁγίῳ Πνεύματι, 
νῦν, καὶ ἀεί, καὶ εἰς τοὺς αἰῶνας 
τῶν αἰώνων. Ἀμήν. 

, Ὁ διάκονος: 

Πληρώσωμεν τὴν ἑωθινὴν δέησιν 
ἡμῶν τῷ Κυρίῳ. 

Κύριε ἐλέησον.  

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ Σῇ 
χάριτι. 

Κύριε ἐλέησον.  

Τὴν ἡμέραν πᾶσαν, τελείαν, 
ἁγίαν, εἰρηνικὴν καὶ ἀναμάρτητον, 
παρὰ τοῦ Κυρίου, αἰτησώμεθα. 

Παράσχου Κύριε. 

Ἄγγελον εἰρήνης, πιστὸν 
ὁδηγόν, φύλακα των ψυχῶν καί 

τῶν σωμάτων ἡμῶν, παρὰ τοῦ 
Κυρίου αἰτησώμεθα. 

Παράσχου Κύριε.        

Συγγνώμην καὶ ἄφεσιν τῶν 
ἁμαρτιῶν καί τῶν πλημμελημάτων 
ἡμῶν, παρὰ τοῦ Κυρίου αἰτη-
σώμεθα. 

Παράσχου Κύριε. 

Τὰ καλὰ καὶ συμφέροντα ταῖς 
ψυχαῖς ἡμῶν καὶ εἰρήνην τῷ 
κόσμῳ, παρὰ τοῦ Κυρίου αἰτη-
σώμεθα. 

Παράσχου Κύριε. 

Τὸν ὑπόλοιπον χρόνον τῆς ζωῆς 
ἡμῶν ἐν εἰρήνῃ καὶ μετανοίᾳ 

ἐκτελέσαι, παρὰ τοῦ Κυρίου αἰτη-
σώμεθα.  

Παράσχου Κύριε. 

Χριστιανὰ τὰ τέλη τῆς ζωῆς 
ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 

Τῆς Παναγίας, ἀχράντου, ὑπε-
ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 
ἡμῶν Χριστῷ τῷ Θεῷ παρα-
θώμεθα. 

Σοὶ Κύριε. 

Ὅτι Θεός ἐλέους, οἰκτιρμῶν, καὶ 
φιλανθρωπίας ὑπάρχεις, καὶ σοὶ 
τὴν δόξαν ἀναπέμπωμεν, τῷ Πατρὶ 
καὶ τῷ Ὑιῷ καὶ τῷ Ἁγίῳ Πνεύματι, 
νῦν καὶ ἀεί, καὶ εἰς τοὺς αιῶνας 
τῶν αἰώνων. 

Ὁ χορός: Ἀμήν. 

Ὁ Ἱερεύς: Εἰρήνη πᾶσι.  

Ὁ χορός: Καὶ τῷ πνεύματί σου. 

ὁ διάκονος: Τὰς κεφαλὰς ἡμῶν τῷ 

Κυρίῳ κλίνωμεν.  

Ὁ χορός: Σοί, Κύριε.  

Ὁ Ἱερεύς: Τὴν εὐχὴν τῆς κεφαλο-

κλισίας...... 

Ὁ Ἱερεύς:  Σὸν γὰρ ἐστι τὸ ἐλεεῖν 

καὶ σώζειν ἡμᾶς, ὁ Θεὸς ἡμῶν, καὶ 

σοὶ τὴν δόξαν ἀναπέμπομεν, τῷ 
Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

 Ὁ χορός:Ἀμήν. 

Καὶ ἀρχόμεθα ψάλλειν  

τὰ Ἀπόστιχα  τῶν Αἴνων. 
Εἰς τὸν Στίχον τῶν Αἴνων, Στιχηρά. 

Ἦχος β', Οἶκος τοῦ Ἐφραθᾶ  

Χάρις τῷ λυτρωτῇ, καὶ πάντων 
κηδεμόνι, τῷ στεῖραν παρ᾿ ἐλπίδα, 
τεκεῖν τὴν Θεοτόκον, ἀρρήτως 
εὐδοκήσαντι. 

Στίχ. Ἄκουσον, θύγατερ, καὶ 

ἴδε, καὶ κλῖνον τὸ οὖς σου, καὶ 
ἐπιλάθου τοῦ λαοῦ σου, καὶ τοῦ 
οἴκου τοῦ πατρός σου, καὶ ἐπιθυ-
μήσει ὁ Βασιλεὺς τοῦ κάλλους σου. 

Δεῦτε τὴν ἐκ Δαυΐδ, καὶ Ἰούδα 
φυεῖσαν, Θεοτόκον Μαρίαν, ἐξ ἧς ἡ 
σωτηρία, ἀπαύστως μεγαλύνωμεν. 

Στίχ. Τὸ πρόσωπόν σου λιτα-

νεύσουσιν οἱ πλούσιοι τοῦ λαοῦ. 

Σήμερον εὐκλεῶς, ἐξ' Ἄννης ἡ 
Παρθένος, ἡ φωτοφόρος πύλη, γεν-

νᾶται παραδόξως, λαοὶ φυλαὶ 
σκιρτήσατε. 

Θεοτοκίον. Ἦχος β' 
Σήμερον ὁ Χριστὸς ἐν Βηθλεὲμ  

Σήμερον ἡ πανάμωμος Ἁγνὴ 
προῆλθεν ἐκ τῆς στείρας· σήμερον 
τὰ πάντα εὐφραίνονται, ἐν τῇ 
αὐτῆς γεννήσει, ὁ Ἀδὰμ τῶν δε-
σμῶν απολύεται, καὶ ἡ Εὔα της 

ἀρᾶς ἠλευθέρωται. Τὰ οὐράνια 
πάντα ἀγάλλονται, καὶ εἰρήνη τοῖς 
ἀνθρώποις βραβευεται. Ἡμεῖς δὲ 
δοξολογοῦντες βοῶμεν· Δόξα ἐν 
ὑψίστοις Θεῷ, καὶ ἐπὶ γῆς εἰρήνη, 
ἐν ἀνθρώποις εὐδοκία. 

Πληρωθέντων τῶν ἀποστίχων 

 ὁ ἱερεὺς λέγει. 

Ἀγαθὸν τὸ ἐξομολογείσθαι τῷ 
Κυρίῳ, καὶ ψάλλειν τῷ ὀνόματί 
σου Ὕψιστε, τοῦ ἀναγγέλλειν τὸ 

πρωῒ τὸ ἔλεός σου, καὶ τὴν ἀλή-
θειάν σου κατὰ νύκτα. 

Ὁ Ἀναγνώστης: Ἅγιος ὁ Θεός, 

Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  

Παναγία Τριάς, ἐλέησον ἡμᾶς.  

Κύριε, ἱλάσθητι ταῖς ἁμαρτίαις 
ἡμῶν,  

Δέσποτα, συγχώρησον τὰς 
ἀνομίας ἡμῖν.  

Ἅγιε, ἐπίσκεψαι καὶ ἴασαι τὰς 
ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  

Πάτερ ἡμῶν ὁ ἐν τοῖς οὐρανοῖς, 
ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 
ἀφίεμεν τοῖς ὀφειλέταις ἡμῶν, καὶ 

μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονη-
ροῦ.  

ὁ ἱερεὺς: Ὅτι σοῦ ἐστὶν ἡ βασιλεία 

καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 

Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

ΧΟΡΟΣ: Ἀμήν.  
Ἀπολυτίκιον τῆς Εορτῆς. Ἦχος δ' 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 
καὶ λύσας τὴν κατάραν, ἔδωκε τὴν 

εὐλογίαν, καὶ καταργήσας τὸν 
θάνατον, ἐδωρήσατο ἡμῖν ζωὴν τὴν 

αἰώνιον. 
 ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 

ΑΝΤΙΦΩΝΑ τῆς ἑορτῆς 

Ἀντίφωνον Α΄. Ἦχος β́. 

Στίχ. Μνήσθητι Κύριε τοῦ Δαυῒδ 
καὶ πάσης τῆς πραότητος αὐτοῦ. 

Ταῖς πρεσβείαις τῆς Θεοτόκου, 
Σῶτερ σῶσον ἡμᾶς. 

Στίχ. Ἰδοὺ ἠκούσαμεν αὐτὴν ἐν 
Ἐφραθᾷ, εὕρομεν αὐτὴν ἐν τοῖς 
πεδίοις τοῦ δρυμοῦ. 

Ταῖς πρεσβείαις τῆς Θε-
οτόκου… 

Στίχ. Δεδοξασμένα ἐλαλήθη 
περὶ σοῦ ἡ πόλις τοῦ Θεοῦ. 

Ταῖς πρεσβείαις τῆς Θε-
οτόκου… 

Στίχ. Ὁ Θεὸς ἐν μέσῳ αὐτῆς καὶ 
οὐ σαλευθήσεται. 

Ταῖς πρεσβείαις τῆς Θε-
οτόκου… 

Δόξα Πατρί…Καὶ νῦν. 

Ταῖς πρεσβείαις τῆς Θε-
οτόκου… 

Ἀντίφωνον Β΄. Ἦχος β́. 

Στίχ. Ὤμοσε Κύριος τῷ Δαυῒδ 

ἀλήθειαν καὶ οὐ μὴ ἀθετήσει 
αὐτήν. 

Σῶσον ἡμᾶς, Υἱὲ Θεοῦ, ὁ ἐν Ἁγί-
οις θαυμαστός, ψάλλοντάς σοι 
Ἀλληλούϊα. 

Στίχ.Ἐκ καρποῦ τῆς κοιλίας σου 

θήσομαι ἐπὶ τοῦ θρόνου σου. 

Σῶσον ἡμᾶς, Υἱὲ Θεοῦ, ὁ ἐν Ἁγί-
οις θαυμαστός, ψάλλοντάς σοι 

Ἀλληλούϊα. 

Στίχ. Ἐκεῖ ἐξανατελῶ κέρας τῷ 

Δαυΐδ, ἡτοίμασα λύχνον τῷ Χριστῷ  

Σῶσον ἡμᾶς, Υἱὲ Θεοῦ, ὁ ἐν Ἁγί-
οις θαυμαστός, ψάλλοντάς σοι 
Ἀλληλούϊα. 

Στίχ.. Ὅτι ἐξελέξατο Κύριος τὴν 

Σιών, ᾑρετίσατο αὐτὴν εἰς κα-
τοικίαν ἑαυτῷ. 

Σῶσον, ἡμᾶς, Υἱὲ Θεοῦ, ὁ ἐν Ἁγί-
οις θαυμαστός, ψάλλοντάς σοι 
Ἀλληλούϊα. 

Δόξα Πατρὶ…Καὶ νῦν… 

Ὁ μονογενὴς Υἱὸς καὶ Λόγος τοῦ 
Θεοῦ, ἀθάνατος ὑπάρχων, καὶ κα-
ταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 

ἁγίας Θεοτόκου καὶ ἀειπαρθένου 
Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 
θανάτῳ θάνατον πατήσας, Εἷς ὢν 
τῆς ἁγίας Τριάδος, συνδοξαζόμε-
νος τῷ Πατρὶ καὶ τῷ ἁγίῳ 
Πνεύματι, σῶσον ἡμᾶς. 

Ἀντίφωνον Γ΄.  Ἦχος δ́. 

Στίχ. ά. Ὧδε κατοικήσω, ὅτι 

ᾑρετισάμην αὐτήν.  
Ἀπολυτίκιον. Ἦχος δ´. 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 
καὶ λύσας τὴν κατάραν, ἔδωκε τὴν 
εὐλογίαν, καὶ καταργήσας τὸν 

θάνατον, ἐδωρήσατο ἡμῖν ζωὴν τὴν 
αἰώνιον. 

 Στίχ. Ἡγίασε τὸ σκήνωμα 

αὐτοῦ ὁ Ὕψιστος. 

Ἡ γέννησίς σου Θεοτόκε… 

Στίχ. Ἅγιος ὁ ναός σου, θαυμα-

στὸς ἐν δικαιοσύνῃ. 

Ἡ γέννησίς σου Θεοτόκε… 
Μικρὰ Εἴσοδος. 

Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 
Υἱὲ Θεοῦ ὁ ἐν Ἁγίοις θαυμαστός, 
ψάλλοντάς σοι Ἀλληλούϊα. 

Ἀπολυτίκιον. Ἦχος δ´. 

Ἡ γέννησίς σου Θεοτόκε, χαρὰν 
ἐμήνυσε πάσῃ τῇ οἰκουμένῃ· ἐκ 
σοῦ γὰρ ἀνέτειλεν ὁ ἥλιος τῆς δι-
καιοσύνης, Χριστὸς ὁ Θεὸς ἡμῶν, 

καὶ λύσας τὴν κατάραν, ἔδωκε τὴν 
εὐλογίαν, καὶ καταργήσας τὸν 
θάνατον, ἐδωρήσατο ἡμῖν ζωὴν τὴν 
αἰώνιον. 

Ἀπολυτίκιον τῶν Ἁγίων. Ἦχος β' 

Τῶν δικαίων Θεοπατόρων σου 
Κύριε, τὴν μνήμην ἑορτάζοντες, δι᾿ 
αὐτῶν σὲ δυσωποῦμεν· Σῶσον τὰς 
ψυχὰς ἡμῶν.  

Ἀπολυτίκιον τοῦ Ἁγίου τοῦ Ναοῦ 

Κοντάκιον   

Ἦχος δ΄.  Αὐτόμελον. 

Ἰωακεὶμ καὶ Ἄννα ὀνειδισμοῦ 
ἀτεκνίας, καὶ Ἀδὰμ καὶ Εὔα, ἐκ 
τῆς φθορᾶς τοῦ θανάτου, ἠλευ-
θερώθησαν, Ἄχραντε, ἐν τῇ ἁγίᾳ 
γεννήσει σου· αὐτὴν ἑορτάζει καὶ ὁ 
λαός σου, ἐνοχῆς τῶν πταισμάτων, 
λυτρωθεὶς ἐν τῷ κράζειν σοι· Ἡ 
στεῖρα τίκτει τὴν Θεοτόκον, καὶ 
τροφὸν τῆς ζωῆς ἡμῶν. 

Τρισάγιον Ἀποστόλου 

Ἅγιος ὁ Θεός, ἅγιος ἰσχυρός, 
ἅγιος ἀθάνατος, ἐλέησον ἡμᾶς.(γ΄) 

Δόξα Πατρὶ καὶ Υἱῷ καὶ Ἁγίῳ 
Πνεύματι.  

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμὴν.  

Ἅγιος ἀθάνατος, ἐλέησον ἡμᾶς.  

Δύναμις. 

Ἅγιος ὁ Θεός, ἅγιος ἰσχυρός, 
ἅγιος ἀθάνατος, ἐλέησον ἡμᾶς.  

ΑΠΟΣΤΟΛΙΚΟΝ ΑΝΑΓΝΩΣΜΑ 

ΣΑΒΒΑΤΟΝ  

 ΠΡΟ ΤΗΣ ΥΨΩΣΕΩΣ 

Προκείμενον ἦχος πλ. β΄. 

Ψάλατε τῷ Θεῷ ἡμῶν, ψάλατε. 

Στίχ. Πάντα τὰ ἔθνη κροτήσατε 

χεῖρας. 

Πρὸς Κορινθίους Α’ Ἐπιστολῆς 
Παύλου τὸ ᾽Ανάγνωσμα 2:6-9 

Ἀδελφοί, σοφίαν λαλοῦμεν ἐν 
τοῖς τελείοις, σοφίαν δὲ οὐ τοῦ 
αἰῶνος τούτου, οὐδὲ τῶν ἀρχόντων 
τοῦ αἰῶνος τούτου τῶν καταρ-
γουμένων· ἀλλὰ λαλοῦμεν σοφίαν 
Θεοῦ ἐν μυστηρίῳ, τὴν ἀποκεκρυμ-

μένην, ἣν προώρισεν ὁ Θεὸς πρὸ 
τῶν αἰώνων εἰς δόξαν ἡμῶν, ἣν 
οὐδεὶς τῶν ἀρχόντων τοῦ αἰῶνος 
τούτου ἔγνωκεν· εἰ γὰρ ἔγνωσαν, 
οὐκ ἂν τὸν Κύριον τῆς δόξης 
ἐσταύρωσαν· ἀλλὰ καθὼς γέγρα-
πται, Ἅ ὀφθαλμὸς οὐκ οἶδε καὶ οὖς 

οὐκ ἤκουσε καὶ ἐπὶ καρδίαν 
ἀνθρώπουν οὐκ ἀνέβη, ἃ ἠτοίμα-
σεν ὁ Θεὸς τοῖς ἀγαπῶσιν αὐτόν. 

Ἀλληλούϊα. Ἦχος πλ. α΄ 

Τὰ ἐλέη σου, Κύριε, εἰς τὸν 
αἰῶνα ᾄσομαι. 

Στίχ. Ὅτι εἶπας· Εἰς τὸν αἰῶνα 

ἔλεος 

Δόξα σοι, Κύριε, δόξα σοι. 

 Καὶ καθεξῆς ἡ Θεία Λειτουργία τοῦ Ἱε-

ροῦ Χρυσοστόμου 

Εἰς τό᾽Εξαιρέτως 

Ἄξιόν ἐστιν ὡς ἀληθῶς, μα-
καρίζειν σὲ τὴν Θεοτόκον, τὴν ἀει-
μακάριστον καὶ παναμώμητον καὶ 

μητέρα τοῦ Θεοῦ ἡμῶν. Τὴν τιμιω-
τέραν τῶν Χερουβεὶμ καὶ ἐνδο-

ξοτέραν ἀσυγκρίτως τῶν Σερα-
φείμ, τὴν ἀδιαφθόρως Θεὸν Λόγον 
τεκοῦσαν, τὴν ὄντως Θεοτόκον, σὲ 
μεγαλύνομεν. 

Κοινωνικόν. ἦχος πλ. α΄ . 

Ἀγαλλιᾶσθε, δίκαιοι, ἐν Κυρίῳ· 
τοῖς εὐθέσι πρέπει αἴνεσις. Ἀλλη-
λούια 

ἦχος β’  

Εἴδομεν τὸ φῶς τὸ ἀληθινόν, 
ἐλάβομεν Πνεῦμα ἐπουράνιον, 

εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.  

Ἀμὴν ἀμὴν ἀμὴν, εἰς ἄφεσιν 
ἀμαρτιῶν καὶ εἰς ζωὴν τὴν αἰώνιον. 

Πληρωθήτω τὸ στόμα ἡμῶν 
αἰνέσεώς Κύριε, ὅπως ὑμνήσωμεν 
τὴν δόξαν σου, ὅτι ἠξίωσας ἡμᾶς 
τῶν ἁγίων σου μετασχεῖν μυστη-
ρίων· τήρησον ἡμᾶς ἐν τῷ σῷ 
ἁγιασμῷ, ὅλην τὴν ἡμέραν μελετᾶν 
τὴν δικαιοσύνην σου. Ἀλληλούϊα, 
ἀλληλούϊα, ἀλληλούϊα. 

ἦχος β΄ 

Εἴη τὸ ὄνομα Κυρίου εὐλογη-
μένον ἀπό τοῦ νῦν καὶ ἕως τοῦ 
αἰῶνος. (τρὶς) 

Ἀπόλυσις 

Ἡ Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 

 


